
Oʻzbek musiqa san’atiga opera janrining kirib kelishi kompozitorlik 

ijodining yanada yuksalishi uchun muhim omil boʻlibgina qolmay, 

kompozitorlar zimmasiga ulgan mas’uliyatlarni ham yukladi. Avvalo  opera 

teatrlarining repertuarlarini oʻzbek kompozitorlari asarlari bilan boyitish 

ustuvor masalalardan biri boʻldi. “Boʻron”, “Buyuk kanal”, “Layli va majnun”, 

“Ulugʻbek”  kabi operalar bu borada dastlabki qadamlardir. Albatta, mazkur 

asarlarning oʻziga yarasha yutuq va kamchiliklari boʻlgan. Biroq vaqt oʻtishi 

bilan bu sohada katta muvaffaqqiyatlarga erishildi. Bu kabi yutuqlar qatorida 

S.Boboyevning “Hamza” nomli operasini sanab oʻtish mumkin. Chunki, 

mazkur operada koʻp mualliflikdan va iqtiboslar asosida asar yaratishdan voz 

kechilganligining oʻziyoq yuqoridagi fikrimizni tasdiqlaydi. 

S.Boboyevning “Hamza” nomli operasi oʻzbek xalqining mard oʻgʻloni – 

Hamza Hakimzoda Niyoziyga “XX asr oʻzbek musiqasi tarixi” sahifalarida 

chuqur iz qoldirgan obroʻ e’tiborga sazovor boʻlgan xalqimizning sevimli 

bastakorlarining safida birinchilardan boʻlib Hamza 1917-yilda sodir boʻlgan 

oktabr inqilobini katta umid bilan qutladi. U xonlik davridagi va Rossiyasining 

mustamlakachilik siyosati ostida qolgan Turkiston xalqlarining iqtisodiy-

ijtimoiy ogʻir ahvollarini koʻzi bilan koʻrdi. Dili bilan sezdi va nafratlandi. Oʻsha 

muhitdagi inqilobiy kayfiyatdagi ishchi – dehqonlar, hunarmand, ziyolilar bilan 

yaqin aloqada boʻldi. Ya’ni, xalqlarning ozodlik uchun kurashi tus olgan 

davrda yashadi. U istiqbol taraqqiyot yoʻliga qaratilgan yangi zamonni 

she’rlarida, qoʻshiqlarida aks ettirdi. Oʻtmish zamonda sodir boʻlib kelgan 

mushtumzoʻrlik, nohaqlik, poraxoʻrlik va jamiyatda uchrab turadigan 

nuqsonlarni sahna asarlarida aks ettirib fosh qildi. Jadidchilik davri  va yangi 

zamon ruhida shakllangan Hamza ijodiy izlanib, yangilikka intildi. Oʻzbek va 

boshqa xalqlarning qoʻshiqchilik an’analarini oʻrgandi. Ularga suyanib ijodiy 

foydalandi. Sotsialistik tuzum talablariga javob bera oladigan bir qator 

ommaviy va lirik qoʻshiqlar yaratdi. Uning 1918-1928 yillarda marsh, vals 

shakllarda bastalangan quyidagi qoʻshiqlari: “Ishchilar uygʻon”, “Biz 

ishchimiz”, “Hoy ishchilar”, “Hoy-hoy otamiz”, “Ishchi bobo”, “Bitsin istibdod”, 

“Uygʻonmoq davrida”, “Yasha Shoʻro”,  “Tursunoyga marsiya” kabi qoʻshiqlari 



 

oʻzining doʻsti, safdoshi hofiz Muhiddin  Qoriyoqubov va boshqa 

xonandalarning ijrosida mashhur boʻlib ketdi. Uzoq yillar davomida ijro etib 

kelindi. 

Opera 1961-yil 27-mayda ilk bor sahna yuzini koʻrdi. K.Zokirov (Hamza), 

Halima Nosirova (Saodat), Saodat Qobulova (Sanobar) va Sattor Yarashev 

(Olimjon) kabi solist va aktyorlarning mahoratli ijrolari tufayli opera saviyasi 

yanada oshdi va omma tomonidan yuksak baholandi. Opera librettosi Komil 

Yashin va A.Umariyning shu nomdagi dramasi asosida yozilgan boʻlib, 3 

parda 6 koʻrinishdan iborat. 

Unda 20-yillarning oxirida boʻlib oʻtgan voqealar yoritilgan. Opera 

markazida – Hamza turadi. Uning qiyofasida mard, jasur, xalq dushmanlariga 

nafrat bilan qarshi kurashuvchi va inqilobning jonkuyar tarafdori sifatidagi 

shaxs gavdalanadi. Hamza va uning ayoli – Saodat obrazlarining 

dunyoqarashlaridagi qarama-qarshiliklar yaqqol sezilib turadi. Saodat 

Hamzani sevadi va unga sodiq boʻlsada, Saodatning dindor ayol ekanligi, 

aniqrogʻi uning  ong-shuuri notoʻgʻri targʻib etilib, niqob qilib olingan din  

gʻoyalari bilan qorongʻulashganligi bois u Hamzaning hatti-harakatlarini toʻgʻri 

ravishda baholay olmaydi. Yuqorida aytib oʻtganimizdek “Hamza” operasida 

[Operaning qisqacha mazmuni: fuqarolar urushi tugagan, Fargʻona 

vodiysining goʻzal goʻshalaridan biri Shoximardonda Hamzaning faoliyati avj 

olib bormoqda. U qishloq kambagʻallari bilan birgalikda kanal qazish, 

maktablar ochish, yoshlar uchun musiqa toʻgaraklarini tashkil etish kabi hayrli 

ishlarni boshlab yuborgan. Hamzaning faoliyati dinni niqob qilib olgan 

“jonkuyar vatanparvarlar”  – shayx Ismoil va uning izdoshlarini 

gʻazablantirayotgan bir payt. Sovet tashkilotining mas’ul hodimi niqobi 

ostidagi inqilob dushmani boʻlmish Naziriy va yovuz niyatli odamlarning fitnasi 

tufayli Hamza halok boʻladi.] ham kamchiliklar yoʻq emas. Masalan, operadagi 

salbiy qahramonlar unchalik jonlantirilmagan (shaxslantirilmagan), ya’ni 

shayxlar, darvishlar, boylar va inqilobga qarshi dushmanlar umumlashma 

obraz sifatida aks ettirilgan boʻlib, ularning na ariyasi, na ariozasi bor. 

Shunday boʻlsa-da, ular ichida shayx Ismoil va Naziriy kabi shaxslar bir oz 

ajratib koʻrsatiladi. Bundan avval yaratilgan operalar: “Boʻron”, “Layli va 

Majnun” kabi operalarda ham shunday kamchilikni koʻrish mumkin. 

Librettoning oʻziga xos kamchiliklari esa undagi ba’zi bir oʻzbek badiiy tiliga 

unchalik ham mos kelavermaydigan iboralar (“klub”, “chiroq”, “kino”, “elektr 

qurarmish”, “kam boʻlmang”) qoʻllanilganligida namoyon boʻladi. Rechitativlar 

chet el, xususan rus operalaridagi rechitativlarga juda oʻxshash. Shu bilan 

birga ijobiy va salbiy qaxramonlarning rechitativlari orasida tafovut sezilmaydi. 

“Hamza” operasining ohang xususiyatlari xilma-xildir. Chunki unda 

oʻzbek folklori, kasbiy musiqa, xususan ashulalarga xos jihatlar va diniy 

marosim aytimlaridagi musiqiy oʻziga xosliklar mavjud. 



 

Avvalgi operalardan farqli oʻlaroq, S.Boboyev asl xalq kuylaridan deyarli 

foydalanmagan. Lekin oʻzbek milliy ohanglari yaqqol sezilib turadi. Bularni 

aniq misollar bilan koʻrib chiqamiz. Opera musiqasida Hamzaning qoʻshiqlari 

ham yetakchi ahamiyatga egadir. Da’vatkorona  ohangdagi “Yasha Shoʻro!” 

operaning orkestr ijro etuvchi muqaddimasida yangraydi. Bundan asar bosh 

qahramoni – Hamza inqilob tarafdori ekanligi ma’lum boʻladi. 

Orkestr ijrosidan soʻng Hamzaning inqilob yillari xalq orasidagi faoliyati 

aks ettirilgan. Uning harakatchan xarakterdagi “Ishchilar, uygʻon” qoʻshigʻi 

muqaddima asosini tashkil etadi. S.Boboyev Hamza Hakimzoda Niyoziy 

yaratgan mazkur qoʻshiqlaridan foydalanganligi bejiz emas, albatta. 

Birinchidan, operaning oʻzi Hamzaga bagʻishlangan. Ikkinchidan esa bu 

qoʻshiqlar ohangi opera muqaddimasining oʻzidayoq asar mazmunini 

toʻlaqonli ravishda ochib beradi. 

Hamzaning bu qoʻshigʻidagi yana bir ahamiyatli jihat shundaki, asar si-

eoliy (tabiiy minor) ladida yozilgan boʻlsa ham major ohangida yakunlanadi. 

Oʻrta asrlar kompozitorlari, jumladan I.S.Bax ijodida asar albatta major ohangi 

bilan yakunlanishi – bir qoida sifatida boʻlgan. Chunki minorga – noturgʻunlik, 

tugallanmaganlik belgisi sifatida qaralgan. S.Boboyev ham “Hamza” 

operasining bir qancha nomerlari, xususan, Muqaddimadagi “Ishchilar 

uygʻon” (klavirning 12-beti), ikkinchi koʻrinishdagi Hamza ariyasi, Hamza oʻzi 

yozgan musiqa asarining notalarini Stepanovga koʻrsatgach, ular xor bilan 

birga kuylovchi sahnaning yakuni, toʻrtinchi koʻrinishdagi Saodat, Hamza va 

xor kuylovchi sahna tugallanshi kabilar. 

Birinchi koʻrinishda hayotga muhabbat qoʻygan va barcha oʻy hayollari 

ezgulikka yoʻgʻrilgan Hamza obrazi koʻrsatiladi. Hamza ariyasining ohangi 

oʻzbek milliy ashulalar ohangiga juda ham mos. Bu nuqtai nazardan Hamza 

ariyasining shakli ham e’tiborlidir. Mazkur ariya Sobir Boboyev tomonidan lirik 

ashula ruhida yaratilgan boʻlib, uning xususiyatlari ariyadagi kuy-ohang 

rivojlanishi, oʻrta qismdagi avj hamda qisqartirilgan repriza kabilarda nomoyon 

boʻladi. Shuningdek ariyada  milliy qoʻshiqchilikka xos hanglarni (ho-o-o-o, jo-

o-o-o-on) uchratish mumkin va uni shakl jihatdan daromad, miyonxat, dunasr 

– avj va tushirim kabi  qismlarga ham ajratish mumkin. 



 

 
 

 

Folklor ohanglari xususida gap ketganda, Alijon va Sanobar duetini 

alohida ta’kidlash joiz. Ikkila yosh biri-biriga boʻlgan sevgi-muhabbatni 

tarannum etib, oʻzbek milliy ufori usulida qoʻshiq kuylashadi. Bunda folklorga 

juda ham xos oʻynoqi ohanglar, diapazonning unchalik ham keng emasligi, 

kupletlilik kabi omillar oʻz aksini topgan. 

